
色太虧臣等仰體　聖意請暫准一年以濟目前之急〈奏議〉

十二月

上方修省靜攝給事鄒元標御史范儁建言

上怒罰俸降調有差

　李九我廷機庚午解元主考者瑤泉申少師卽留爲館

　賓轉館於董宗伯家癸未李得會元申正當國直以狀

　元與之續商文毅之盛乃拔朱養淳國祚第一而李居

　第二有意乎無意乎二公皆淸品正未可甲乙也〈出漫錄〉

是年阿台益糾虜大舉一從靜遠堡一從上榆林堡各深

入前至瀋陽城南渾河李將軍馳往虎皮驛援虜稍却阿

台方擁千餘騎縱掠撫順邊渾河口徐引去李將軍因與

兵備使靖四方會議此逆雛在遼禍未怠乃勒兵從撫順

王剛台出塞百餘里直搗古勒寨寨陡峻三面壁立壕塹

甚設李將軍用火攻衝堅經兩晝夜射阿台死而別將秦

得倚等已前破阿海寨誅海海毛憐衛夷住牧莽子寨與

阿台濟惡亦梟逆也是役得級二千二百二十二御史洪

聲遠勘前後功次踰三千級擇日宣捷吿　郊廟錄督臣

周詠撫臣李松及成梁功各陞廕加成梁祿米歲百石杲

子孫自是靡遺種東夷震懾遼去一蟊賊云初杲自恃黠

慧剽悍精日者術度出亡未卽死然旋至台寨就縛矣杲

--

以屬夷殘戮邊吏至磔尸剖腹瞀不畏漢法自取誅夷宜

也〈女直考〉

時逞加奴仰加奴與白虎赤益借西虜煖兎恍忽太等騎

可萬餘𣊺猛骨孛羅幷虎兒罕子歹商日尋于闘時遼鎮

已勦王杲遺孽阿台總督侍郎周詠因念歹商弱猛骨孛

羅嗣立衆未附請加　敕便彈壓報可是歲十二月逞加

奴仰加奴乘冰堅復糾虜攻猛骨孛羅大掠把吉諸寨巡

撫都御史李松再宣諭二奴驕益挾請貢勅乃密與總兵

李成梁計李將軍伏兵中固城去開原四十里都御史坐

南樓上先期命參將宿振武李寧等夾四隅伏因遣備禦

霍九皋往諭約軍中曰如虜入圈聽撫則張幟爲號案甲

勿起不者若聞砲卽鼓行前如令亡何二奴擁精騎三千

餘劄鎮北關請賞以三百騎前詣圈門頗横恣目白虎赤

劒砍霍九皋中臂九皋反擊一虜墮馬餘虜攢殺我兵十

餘於是軍中砲聲如雷伏盡起遂前斬逞加奴仰加奴及

白虎赤逞加奴子兀孫孛羅仰加奴子哈兒哈麻殱焉共

得級三百十一李將軍兵聞砲亦繼至協攻獲級千二百

五十二捷聞吿　廟　賜爵有差自是海西讋服台子孫

息肩可數年而逞加奴遺孽卜寨仰加奴遺孽那林孛羅

日夜圖報父連西虜以兒鄧侵掠部夷及歹商數入威遠

